
Polasaí maidir le Coimeád Cuntas agus Cosaint Sonraí
Ceisteanna a d’fhéadfadh pobal scoile a mheas agus iad ag tabhairt aghaidh ar an réimse seo:

· Cad é cuspóir an pholasaí seo? 
· Sainmhíniú ar na saghasannaa cuntais atá ó scoileanna 
· Sainmhíniú ar an cúiseanna a bhfuil gach cineál cuntais ag teastáil 
· Rúndacht maidir le húsáid na gcuntas sin a chinntiú
· Cinntiú go bhfuil nósanna imeachta éifeachtúla agus inbhainistíochta ag an scoil chun ligean do thuismitheoirí (nó iardhaltaí a bhfuil aois ocht mbliana déag bainte amach acu) teacht ar chúntas a bhaineann le dul chun cinn an mhic léinn ina (h)oideachas?
· Cé ba chóir a bheith rannpháirteach i gcur le chéile an pholasaí agus conas a dhéanfar a ionchur a bhainistiú? 

Ba chóir gur cur chuige comhoibríoch a bheadh ann idir an Bord Bainistíochta, an fhoireann agus tuismitheoirí.
An féidir iarraidh ar ghrúpa beag ionadaíoch dréacht a chur le chéile le go ndéanfaidh comhpháirtithe eile measúnú air nó ráiteas faoi agus go gcuirfí an dréacht faoi bhráid an Bhoird Bhainistíochta ina dhiaidh sin le daingniú?
· Cé a bheidh freagrach as an gcur i bhfeidhm agus as monatóireacht leanúnach a dhéanamh ar an bpolasaí?
Céimeanna molta le leanúint chun an polasaí/nós imeachta seo (nó eile) a chur le chéile: 
	1. Athbhreithniú agus Taighde
Déan tagairt d’Aguisín 1 le haghaidh moltaí
	· Déan athbhreithniú ar chleachtas reatha (más gá) i do scoil. 

· Aithin na cineálacha cuntais atá i gceist. 

· Comhaontaigh aidhmeanna don pholasaí nua.
· Féach ar reachtaíocht, ciorcláin, treoirlínte, ábhair acmhainne, polasaithe/cleachtais reatha sa scoil.  Féach an Mhír Tagartha thíos. *

· Nósanna imeachta atá ag scoileanna eile. 

· Déan athbhreithniú ar pholasaithe eile atá i bhfeidhm sa scoil/féach orthu, polasaithe a mbeadh tionchar acu ar an bpolasaí seo e.g. Measúnú, Tinreamh, Aistriú go scoileanna eile, Riachtanais Speisialta etc.

	2. Comhairliúchán
Déan tagairt d’Aguisín 1 le haghaidh moltaí

	· Téigh i gcomhairle le múinteoirí, tuismitheoirí agus leis an mBord Bainistíochta.

	3. Dréachtpholasaí a ullmhú
	· Beidh tionchar ag comhthéacs gach scoile (líon daltaí, acmhainní ar fáil, spás stórala etc.) ar na nósanna imeachta a nglacfar leo.

	4. Scaipeadh
	· Scaip an dréachpholasaí, téigh i gcomhairle le baill phobal na scoile agus leasaigh é más gá.

	5. Daingniú agus Cumarsáid
	· Cuir an polasaí faoi bhráid an Bhoird Bhainistíochta le dáta a chur air agus le daingniú. 

· Déan socraithe do scaipeadh an pholasaí ar gach tuismitheoir agus socraigh go dtabharfar do gach iarratasóir nua é agus iad ag clárú.
· Cuir an polasaí daingnithe in iúl do bhaill eile phobal na scoile.


Leideanna le haghaidh Dréachtpholasaí
Teideal

Coimeád Cuntais agus Cosanta Sonraí
Ráiteas Tosaigh

Luaigh conas agus cathain a cuireadh an polasaí le chéile agus cé a bhí rannpháirteach ann.
Réasúnaíocht
Cén fáth an gá Polasaí Coimeád Cuntais a chur le chéile anois? mar shampla
· Bíonn an teagasc bunaithe ar riachtanais foghlama daltaí, agus is bunchloch an dea-theagaisc é cuntas a choimeád ar an áit a bhfuil daltaí  maidir lena bhfoghlaim. 
· Déanann an tAcht Oideachas Alt 9(g) socraithe  go mbíonn sé i dteideal ag tuismitheoirí (nó mic léinn os cionn 18 mbliana d’aois) teacht ar an mbealach cuí ar chúntais na scoile maidir le dul chun cinn an mhic léinn ina (h)oideachas.
· Bíonn tionchar ag tinreamh scoile ar leibhéil dhul chun cinn  oideachasúil daltaí
· Ceanglaíonn an tAcht Oideachais (Leas), 2000,  ar phríomhoidí
1. Scoil a bhfuil dalta ag aistriú ann a chur ar an eolas faoi aon fhadhbanna a bhaineann le tinreamh scoile a bhí ag an dalta sin, agus aon ábhair chuí eile a bhaineann le dul chun cinn oideachasúil an dalta.  
2. Cuntas a choimeád ar thinreamh an dalta agus na cúiseanna nach raibh siad i láthair
3. An tOifigeach Leasa Oideachais a chur ar an eolas, i scríbhinn, nuair a bhíonn dalta ar fionraí ar feadh tréimhse níos faide ná 6 lá nó nuair a bhíonn dalta as láthair ar feadh níos mó nó 20 lá scoile i mbliain scoile amháin nó nuair nach mbíonn an dalta ag freastal ar an scoil go rialta i dtuairim an phríomhoide
· Ní mór cleachtas reatha na scoile a shoiléiriú chun a chinntiú go gcloíonn an scoil le spiorad an dlí i dteannta litir an dlí e.g. cuntasacht agus trédhearcacht
Gaol le hÉiteas sainiúil na scoile

Ceangail an polasaí le fealsúnacht agus éiteas na scoile más cuí, e.g.
· Déanann Scoil X iarracht cur ar chumas gach linbh a p(h)oitéinseal a fhorbairt i dtimpeallacht ina ndéantar cúram dó/di agus ina gcuirtear luach ar thallannacha gach linbh. Is féidir an obair sin a dhéanamh ar an mbealach is fearr nuair a bhíonn leibhéal ard oscailteachta agus comhoibrithe idir an fhoireann, na tuismitheoirí agus na daltaí.
Aidhmeanna

Luaigh a bhfuil sé i gceist ag an scoil a bhaint amach go hidéalach leis an bpolasaí seo a chur i bhfeidhm...
· Cuntas a choimeád ar an dul chun cinn oideachasúil atá á dhéanamh ag dalta chun cur ar chumas tuismitheoirí agus múinteoirí tacú le foghlaim an linbh.  

· Tuairisciú ciallmhar a dhéanamh do thuismitheoirí ar dhul chun cinn oideachasúil a leanaí
· Nósanna imeachta soiléire praiticiúla a bhunú a chuirfidh ar chumas tuismitheoirí/caomhnóirí (nó iardhaltaí os cionn 18 mbliana d’aois) teacht ar chúntais a bhaineann le dul chun cinn oideachasúil.
· A chinntiú go bhfuil an teacht  sin ar chúntais le fáil ar bhealach a bhfuil an scoil in ann a riaradh. 
· Tuiscint shoiléir a bhunú  idir an bhainistíocht, an fhoireann agus an tuismitheoirí, ar na cineálacha cuntais a choimeádtar agus ar conas ar chóir na cuntais sin a chur ar fáil.
· A chinntiú go gcloíonn an scoil le ceanglais reachtaíochta agus í ag fanacht le heisiúint na dtreoirlínte maidir leis an 'mbealach forordaithe' a ndéantar tagairt dó in Alt 9(g) den Acht Oideachais
· A chinntiú go gcloíonn an scoil le ceanglais/prionsabail an dea-chleachtais a mhéid agus is féidir agus í ag fanacht le heisiúint na dtreoirlínte.
Treoirlínte (ábhar an pholasaí)
San áireamh b’fhéidir go mbeadh: 
Ráiteas soiléir ar an mbrí atá le 'cuntais a choimeád a bhaineann le dul chun cinn an mhic léinn sin ina (h)oideachas’. San áireamh tá:
· Tuarascáil Bhliantúil: Tuarascáil scríofa bhliantúil ar leibhéil ghnóthachtála/dul chun cinn gach linbh i ngach ábhar?
· Trialacha caighdeánaithe: Torthaí na dtrialacha caighdeánaithe? Má choimeádfar, cén leibhéal mionsonraí a bheidh i gceist? (c/f Imlitir 0138/2006 - Measúnacht i mBunscoileanna a Thacú agus Measúnú sa Churaclam Bunscoile – Treoirlínte do Scoileanna CNCM, 2007)

· Trialacha deartha ag an múinteoir: Torthaí na dtrialacha deartha ag múinteoirí? An mbainfear úsáid as an gcreatlach chéanna ag gach leibhéal ranga nó an ndearfaidh múinteoirí aonair a dtrialacha féin?
· Trialacha Scagacháin: Torthaí na dtrialacha scagacháin? Cad iad na trialacha a bheidh i gceist?
· Trialacha Diagnóiseacha: Torthaí na dtrialacha diagnóiseacha? Cad iad na trialacha a bheidh i gceist?
· Samplaí de shaothar an Dalta? Punann – do cén ábhar/ábhair?
· Pleananna Oideachais Aonair/Cláir Phróifíle agus Foghlama Aonair?
· Cuntais ar thinreamh/neamhláithreachtaí: Leabhair rolla? Míniú ar neamhláithreachtaí – dátaí curtha orthu agus stóráilte.  Tuairiscí déanta don tSeirbhís Leasa Oideachais faoi théarmaí an Achta Oideachais (Leas) – féach thíos
· Measúnachtaí Síceolaíocha: Tuairiscí i ndiaidh measúnachtaí síceolaíocha?
· Tarchuir le haghaidh Tacaíochta Foghlama/Seirbhís Múinteora ar Cuairt/Múinteoir Acmhainne don Lucht Siúil nó teagasc agus cumarsáid bhreise eile a bhaineann leo sin e.g. cuntas ar chinneadh tuismitheoirí gan ligean do leanbh freastal ar thacaíocht foghlama nó teagasc acmhainne? An mbeidh gá le modh difriúil chun dul chun cinn daltaí le deacrachtaí foghlama agus míchumais a thaifeadadh?
· Foirm Chlárúcháin? An mbíonn faisnéis leochaileach phearsanta san fhoirm sin a thagann faoi théarmaí na reachtaíochta um chosaint sonraí?  .
· An Cód Iompair, sínithe ag tuismitheoirí?
· Cuntas ar uaireanta nuair a sháraigh an leanbh an cód iompair? 
· Cuntas ar aon ghortuithe dáiríre/timpistí?
· Cead an scoil a fhágáil ag am lóin? 
· Foirm deimhniúcháin maidir le leigheas a riaradh?
· Eile? 
Tá sé riachtanach go ndéanfadh scoileanna cinneadh cioca cuntais a choimeádfar, go ndéanann siad é sin do gach dalta ar bhonn comhleanúnach, go mbíonn tuismitheoirí ar an eolas faoi agus go mbíonn na scoileanna ar an eolas faoi impleachtaí praiticiúla a gcinneadh – e.g. cur le chéile, stóráil, cosaint sonraí agus teacht cuí ar na sonraí sin. 
Treoirlínte soiléire maidir le riaradh cuntas, lena n-áirítear cuntais a bhaineann le fostaithe:
· Sonraigh na daoine a mbeidh teacht acu ar na cuntais sin? Pearsanra scoile, tuismitheoirí/caomhnóirí, iardhaltaí os cionn 18 mbliana d’aois, an tOifigeach Leasa Oideachais? Scoileanna Dara Leibhéal? Feidhmeannacht na Seirbhíse Sláínte? Féach Alt 28 den Acht Oideachais (Leas), 2000.  Bheadh cead scríofa ó thuismitheoirí a daltaí ag scoil chiallmhar, ag tabhairt cead do gach duine teacht cuí a bheith acu ar chúntais na ndaltaí.  I gcásanna ar leith, mar shampla, má tá an lucht gairmiúil sláinte rannpháirteach, is comhairle mhaith í cead sonrach a fháil ó thuismitheoirí má tá gá le teacht ar chúntais mhac léinn.
· Sonraigh na nósanna imeachta ar gá do éinne, a lorgaíonn teacht ar na cuntais, cloí leo.  An mbeidh gá le hiarratas i scríbhinn? An mbeidh gá le tréimhse fógra áirithe? An mbeidh an tréimhse sin i gceist do thuismitheoirí daltaí agus do eagrais sheachtracha araon?
· An mbeidh leagan amach chaighdeánaithe ann do thuairisc na scoile do thuismitheoirí? An mbeidh sé mar an gcéanna do na ranganna uile nó an mbainfear úsáid as leagan amach éagsúil i gcás ranganna sóisearacha/daltaí le deacrachtaí foghlama ar leith/faoi mhíchumas, mar shampla?
· Cad iad na scóir de thrialacha a mbeidh na tuairiscí sin bunaithe orthu? An gcuirfear tuairimí san áireamh? An mbeidh tuairimí na múinteoirí caighdeánaithe trasna na foirne? An bhfaighidh tuismitheoirí bunscóir trialacha agus an mbeidh siad mínithe dóibh?  Cé a shíneoidh na tuairiscí sin? An gcoimeádfar cóipeanna sa scoil?
· Conas a eiseofar iad – tríd an bpost nó ar bhealach eile?
· An mbeidh deis ag tuismitheoirí/caomhnóirí freagairt do na tuairiscí sin? e.g. cruinnithe tuismitheora/múinteora , féach ar Solas Bealtaine/Meitheamh 01 thíos
· An seolfar tuairiscí chuig tuismitheoirí nach mbíonn ina gcónaí le chéile? Conas? Féach Solas Bealtaine/Meitheamh thíos agus Leadership+, IPPN, Meán Fómhair 2007
· Cé a bheidh freagrach as a chinntiú go gcuirtear na cuntais le chéile/go dtógtar suas chun dáta iad gach bliain? Cathain?
· Cá háit agus conas a stórálfar na cuntais? (Ní mór cuntais a choimeád in áit shlán shábháilte. Ba chóir teacht ar an bhfaisnéis sna cuntais a rialú go cúramach, agus níor chóir go mbeadh sé ar fáil ach do na daoine ina dteideal.  Má bhaintear úsáid as chúntais ar ríomhaire, ní mór smaoineamh ar rialacháin maidir le cosaint sonraí.)
· An scriosfar cuntais nuair a aistríonn dalta ón scoil? Cad iad na gnéithe de na cuntais iomlána a choimeádfar?
· Nuair a chuirtear na cuntais chuig scoil/eagras eile, an gcoimeádtar cóipeanna? An gcoimeádann an scoil cuntas den tuairisc a tugadh, cathain a tugadh é agus cé dó ar seoladh é?
· Cé chomh fada agus a choimeádfar cuntais tar éis aistriú daltaí? Ní mór don bhainistíocht, do na ceardchumainn agus do ghníomhaireachtaí cuí stáit an cheist seo a shoiléiriú. (Níl aon tréimhse ama sonraithe san Acht Oideachais 1998 a luann cé chomh fada ar chóir cuntais a choimeád, ach choimeádfadh scoil chiallmhar cuntais dena daltaí go dtí go sroicheann siad aois daoine fásta, mar féadann  leanbh caingean dlí a bhaineann le himeachtaí a tharla ina leanbhaois a thógáil fiú amháin nuair is daoine fásta iad, de réir na teorainneacha ama a leagadh amach i Reacht na dTréimhsí 1957 – 2000). 
· Nuair a ghineann eagrais sheachtracha na tuairiscí (e.g. NEPS). An n-iarrtar cead ó thuismitheoirí sula gceadaítear do thríú páirtí, e.g. scoil eile,  teacht a bheith acu ar na tuairiscí sin?
· Conas a rialófar teacht a bheth ag  daoine nach bhfuil cláraithe sa scoil níos mó?
· Cad iad na cuntais  a choimeádtar i leith fostaithe? (Conarthaí, moltaí, CVanna/iarratais ar phoist, taifid tinrimh, eile...) Cé hiad na daoine a bhfuil teacht acu orthu sin?  Cathain a thugtar na cuntais sin suas chun dáta agus cé a dhéanann é? Cé scriosann iad? Conas? Cathain?
Critéir Rathúlachta
Sainaithin roinnt spriocanna praiticiúla do éifeacht an pholasaí
· Cur le chéile córasach de chúntais chomhleanúnacha ag an bhfoireann
· Tuairisciú córasach do thuismitheoirí ar dhul chun cinn oideachasúil i bhfeidhm
· Is féidir le tuismitheoirí/daltaí teacht ar chúntais gan cur isteach an-iomarca ar am teagaisc? (an-tábhachtach i gcás príomhoidí a mhúineann sa rang i rith an lae)
· Is féidir stóráil na gcuntais a bhainistiú
Róil agus Freagrachtaí
Ainmnigh na daoine a mbeidh freagrachtaí áirithe orthu as gnéithe den pholasaí, e.g.
· Cé a chuirfidh tuismitheoirí ar an eolas faoina dteidlíochtaí agus na nósanna imeachta ar chóir dóibh a leanúint? 
· Cé a chinnteoidh go stóráiltear na fillteáin ar bhealach sábháilte nuair a aistríonn daltaí ón scoil?
Dáta don chur i bhfeidhm
Socraigh dáta ar a thiocfaidh na nósanna imeachta sin i bhfeidhm agus cad a tharlóidh maidir le cuntais ar cuireadh le chéile roimis dáta sin.
Clár ama don Athbhreithniú
Cén uair a dhéanfar athbhreithniú ar fheidhmiú na nósanna imeachta nua agus, más gá, cén uair a ndéanfar leasú orthu? e.g. treoirlínte ón mBord Náisiúnta Leasa Oideachais/eagrais eile 7rl.
Daingniú & Cumarsáid
Luaigh an dáta a dhaingnigh an Bord Bainistíochta an polasaí go hoifigiúil.
An Mhír Thagartha
Solas (Márta 2001)

Bheifí ag súil leis go mbeadh beartas maidir le cruinnithe rialta tuismitheora/múinteora ag scoileanna, agus go mbeadh beartas acu maidir le heisiúint Tuairiscí rialta do thuismitheoirí ar dhul chun cinn a leanaí ina n-oideachas.
Tá an Roinn Oideachais & Eolaíochta ag plé conas ar chóir rochtain tuismitheoirí ar thaifid a shocrú leis na Comhpháirtithe Oideachais faoi láthair, agus beidh sé sin forordaithe. Táthar ag súil leis go mbeidh rochtain ag tuismitheoirí ar aon taifid bhuana a bhaineann le dul chun cinn a linbh a choinnítear sa scoil.
Solas (Bealtaine/Meitheamh 2001) agus  Leadership+ IPPN (Meán Fómhair 2007)
Oibleagáid na Scoile i leith Tuismitheoirí
Le bliain anuas, tá líon méadaithe ceisteanna tagtha chugainn ó scoileanna maidir lena n-oibleagáidí i leith tuismitheoirí i gcoinníollacha ar leith. Leagaimid amach anseo an chomhairle a fuaireamar ó fhoinsí dlíthiúla ar roinnt de na ceisteanna a cuireadh.  Gan amhras, féadann coinníollacha ar leith a bheith i gceist in imthosca aonair, agus b’fhéidir go mbeidh ar scoil sainchomhairle a fháil ar chás áirithe.
Tá na prionsabail dhlíthiúla ábhartha i bhfeidhm nuair atáthar ag déileáil le tuismitheoirí:
Agus muid ag féachaint ar an réimse dlí seo, ní mór tosú le forálacha an Bhunreachta agus forálacha an Achta um Chaomhnóireacht Naíon 1964 arna leasú a léiríonn na forálacha bunreachtúla ábhartha. In Airteagal 41, tugann an Bunreacht aitheantas don teaghlach agus tugann sé ráthaíocht do chosaint an teaghlach ina chomhdhéanamh agus a údarás. De réir dlí cáis, tá sé deimhnithe nach gclúdaíonn an chosaint bhunreachtúil sin ach teaghlach bunaithe ar phósadh. Aithníonn Airteagal 42.1 gurb é an teaghlach príomhoideachasóir agus oideachasóir nádúrtha an linbh, agus tugann sé ráthaíocht don mheas ar cheart agus ar dhualgas tuismitheoirí foráil do leas creidimh, morálta, intleachtúil, fisiciúil, agus sóisialta a leanaí, de réir a n-inacmhainneacht. Aithníonn Airteagal 42.5, áfach, go ndéanfaidh an Stát iarracht, ar bhealaí cuí, áit na dtuismitheoirí a thógáil nuair a bhíonn coinníollacha eisceachtúla i gceist agus teipeann ar thuismitheoirí a ndualgas i leith a leanaí a chomhlíonadh ar chúis fhisiciúil nó mhorálta, ach go dtabharfar aird chuí ar chearta nádúrtha agus dochloíte an linbh i gcónaí. 
Mar sin, aithníonn agus cosnaíonn an Bunreacht cearta tuismitheoirí, ach aithníonn agus cosnaíonn sé cearta an linbh freisin. 
Is féidir an chothromaíocht sin a fheiceáil i bhforálacha an Achta um Chaomhnóireacht Naíon, 1964, arna leasú. Cuireann an tAcht dhá choincheap i bhfeidhm – coincheap na caomhnóireachta agus coincheap an choimeádta. Nuair a bhíonn tuismitheoirí pósta, bíonn siad beirt mar chaomhnóirí a leanaí, agus leagtar an seasamh sin amach in Alt 6 d’Acht 1964, arna leasú a dhéanann na forálacha seo a leanas:
(1) Beidh athair agus máthair naín ina gcaomhnóirí i gcomhpháirt ar an naíon. 
(2) Ar athair naín d'fháil bháis beidh an mháthair, má mhaireann sí, ina caomhnóir ar an naíon, ina haonar nó i gcomhpháirt le haon chaomhnóir a cheap an t-athair nó an chúirt. 
(3) Ar mháthair naín d'fháil bháis, beidh an t-athair, má mhaireann sé, ina chaomhnóir ar an naíon ina aonar nó i gcomhpháirt le haon chaomhnóir a cheap an mháthair nó an chúirt.  
(4) I gcás máthair linbh nach bhfuil pósta le hathair an linbh, í amháin a bheidh ina caomhnóir ar an naíon fad is atá sí beo, ach amháin dá gceapfaí caomhnóir ar bhealach eile de réir an Achta seo”.. 
Forálann Alt 10 go mbeidh gach caomhnóir faoin Acht mar chaomhnóir dhuine agus eastát an linbh. Nuair atá stádas caomhnóra ag duine, ba cheart go ndéanfar comhairliúchán leis/léi maidir leis an leanbh agus go mbeadh sé/sí in ann dul i gcion ar chinntí tábhachtacha a mbíonn tionchar acu ar an leanbh. Cuireann Acht 1964 meicníc ar fáil chun gur féidir le caomhnóirí nach féidir teacht ar chomhaontú maidir le céard ba chóir a tharlú i leith linbh, iarratas a dheánamh ar an gcúirt le treoir a fháil faoin ábhar atá á phlé.  Is eiseamláir shoiléir de sin ná nuair a scarann tuismitheoirí agus bíonn díospóid ann maidir le cén duine ar chóir dó/di an leanbh nó na leanaí a choimeád agus iarrtar ar an gcúirt treoir a thabhairt maidir leis an tsaincheist sin. Tá sé tábhachtach a thuiscint nach gcuirtear deireadh le stádas caomhnóra linbh an chéile eile má fhaigheann céile amháin coimeád an linbh, agus nach gcuirtear deireadh ach oiread leis na cearta a bhaineann leis an stádas caomhnóra sin.  Mar sin, má tá céilí scartha le hordú coimeádta faighte ag duine amháin acu, ach an bheirt acu ina gcaomhnóirí fós, ansin tá teidlíocht ag an mbeirt acu go ndéanfar comhairliúchán leo agus go gcuirfear ar an eolas iad maidir le cinntí tábhachtacha a mbíonn tionchar acu ar an leanbh. 
Tá sé beagnach dodhéanta rialacha dochta a leagan amach chun a shainordú do scoileanna céard ar chóir dóibh a dhéanamh i gcoinníollacha áirithe.  Ní mór don fhreagairt chuí féachaint do choinníollacha ar leith gach cáis agus ní mór do na húdaráis scoile iarracht a dhéanamh na prionsabail ghinearálta a leagtar amach thuas  a chur i bhfeidhm ar shlí chiallmhar agus phraiticiúil, ag féachaint do chearta na bpáirtithe éagsúla ach ag cur leas an linbh i dtús áite i gcónaí.
Ceist 1: 
Nuair a bhíonn tuismitheoirí scartha, an mbíonn dualgas ar scoil tuismitheoirí a chur ar an eolas ar bhonn aonair?  In go leor scoileanna, seoltar fógraí do thuismitheoirí abhaile leis na daltaí.  Ar chóir fógra a chur tríd an bpost do thuismitheoir nach bhfuil ceart coimeádta de facto aige/aici?
Ceist 2: 
Cé na cineálacha fógraí ar chóir don scoil seoladh chuig an tuismitheoir gan choimeád, go réasúnta?
Bheadh sé iomarcach riail dhocht a bhunú ag rá go bhfuil sé de dhualgas ar scoil fógraí a sheoladh chuig gach tuismitheoir i ngach cás nuair a bhíonn tuismitheoirí pósta scartha óna chéile.  Mar sin féin, ba chóir don scoil a thuiscint go mbíonn an bheirt tuismitheoirí mar chaomhnóirí a leanaí fós, agus mar sin go mbeadh sé ciallmhar a chinntiú go dtugtar fógra don bheirt tuismitheoirí i leith aon ábhair thábhachtaigh a mb’fhéidir go mbeadh tionchar aige ar leas an linbh.  Is eiseamláir shoiléir de chás nuair ar chóir fógra a thabhairt ná má chuirtear i leith  linbh go bhfuil sé/sí ciontach de mhí-iompraíocht  agus go bhfuil seans ann go bhfuil an scoil chun é/í a chur amach.  Is eiseamláir de chás a bheadh a mhalairt i gceist leis, b’fhéidir, agus nach mbeadh gá an bheirt tuismitheoirí a chur ar an eolas faoi, ábhar sách simplí, mar shampla, go bhfuil an scoil chun oscailt go déanach ar lá áirithe.
Ceist 3: 
Nuair a bhíonn gá ann cruinnithe a dhéanamh leis an múinteoir ranga, an mbíonn sé de dhualgas ag an scoil cruinnithe ar leith a shocrú le gach tuismitheoir (iarrtar air sin go minic)?
Má iarrann duine, ar chaomhnóir an linbh é/í, ar chruinniú ar leith, ba chuí freastal ar an iarratas sin toisc go mbíonn sé i dteideal caomhnóir a bheith coinnithe ar an eolas faoi dhul chun cinn oideachasúil an linbh. Mura ndéantar iarratas mar sin, ba chóir an t-ábhar a mheas, ag féachaint do chúinsí ar leith an cháis, mar shampla, de réir mar a dhéantar teagmháil leis na tuismitheoirí, b’fhéidir go mbeidh sé soiléir nach bhfuil gá le cruinnithe ar leith. B’fhéidir gur fhreastail an bheirt tuismitheoirí ar a leithéid de chruinnithe cheana féin, cé go bhfuil siad scartha.
Ceist 4: 
An mbíonn sé de dhualgas ar scoileanna cóipeanna de thuairiscí scoile a sheoladh chuig gach tuismitheoir nuair a scarann na tuismitheoirí, nó ar gá é sin a dhéanamh nuair a iarrann an tuismitheoir áirithe air?
Má dhéantar iarratas, ba chóir cloí leis agus cóipeanna de na tuairiscí scoile a sheoladh chuig an mbeirt tuismitheoirí.  Arís, mura ndéantar iarratas, ní mór don scoil na coinníollacha ar leith a mheas, ach toisc nach dochúil go mbeadh sé an-deacair nó an-chostasach cóipeanna de na tuairiscí a sheoladh don bheirt tuismitheoirí, is dochúil go mbeadh sé ciallmhar beartas a chur i bhfeidhm a dhéanann foráil do chóip de thuairiscí a sheoladh chuig gach caomhnóir, ach amháin má tá sé soiléir nach gá i gcás áirithe nó go mbeadh sé dodhéanta nó an-deacair é sin a dhéanamh.
Ceist 5: 
An mbíonn sé de dhualgas ar scoileanna cead do thurais scoile agus gníomhaíochtaí scoile a fháil ón mbeirt tuismitheoirí scartha?x
Arís, is deacair riail dhocht a leagan síos i leith na ceiste seo. Mar sin féin, níl aon amhras ann gur chóir cead an bheirt tuismitheoirí, más caomhnóirí iad, a fháil má thógann an turas scoile nó an ghníomhaíocht atá i gceist an leanbh amach as an dlínse.  Bheadh sé ciallmhar freisin cead an bheirt chaomhnóirí a fháil dá mbeadh riosca ar leith maidir le leas an linbh ag baint leis an turas nó leis an ngníomhaíocht atá i gceist.  Mar eiseamláir shoiléir, cé nach bhfuil sé róréalaíoch, dá mbainfeadh an turas scoile le gníomhaíocht ar bhain riosca leis, mar oiliúint i dteicnící a bhaineann le dreapadh anuas aillte, ansin níl aon amhras ann gur chóir cead an bheirt tuismitheoirí a fháil agus gur chóir mionchur síos a dhéanamh ar an ngníomhaíocht a bheadh i gceist.
Ceist 6: 
An mbíonn sé de dhualgas ar scoileanna an tslánaíocht chaighdéanach maidir le tabhairt amach leighis na scoile in éigeandálaí a fháil ón mbeirt tuismitheoirí scartha?
Má ghlactar leis gur dochúil gur imeacht dháiríre é má táthar ag tabhairt leigheas do leanbh in éigeandáil, bheadh sé cuí cead an bheirt chaomhnóirí a fháil maidir le leighis a thabhairt don leanbh sna coinníollacha sin.
Ceist 7: 
An mbíonn sé de dhualgas ar scoileanna deimhniú scríofa a fháil ón mbeirt tuismitheoirí scartha mura bhfuil an leanbh chun freastal ar oideachas creidimh?x
Is saincheist thábhachtach go leor í saincheist an oideachais chreidimh go mbíonn an bheirt chaomhnóirí i dteideal a bheith curtha ar an eolas faoi agus i dteideal comhairliúchain a dhéanamh ina leith.  Mura féidir leis na caomhnóirí teacht ar chomhaontú, ní mór don scoil iarraidh orthu iarratas a dhéanamh de bhun Alt II den Acht um Chaomhnóireacht Naíon arna leasú, chun teacht ar réiteach.
Ceist 8: 
Nuair a bhíonn ó scoileanna bualadh le tuismitheoirí mar thoradh ar fhadhb dhisciplíneach le dalta, an mbíonn se de dhualgas ag scoileanna cuireadh a thabhairt don bheirt tuismitheoirí teacht chuig an scoil le chéile?
Má bhaineann impleachtaí dáiríre don leanbh leis an bhfadhb dhisciplíneach, mar shampla fionraí nó a bheith curtha amach as an scoil, ansin bíonn sé cuí an bheirt chaomhnóirí a chur ar an eolas agus dul i gcomhairle leo beirt.  Ní bheadh sé i gceist go mbeadh orthu teacht chuig an scoil le chéile, ach bheadh an bheirt acu curtha ar an eolas faoin bhfadhb agus bheadh deis acu beirt dul i gcion ar an bpróiseas disciplíneach. 
Ceist 9: 
Cathain agus cad iad na coinníollacha a bhíonn i gceist nuair a bhíonn cead ag scoil cosc a chur ar thuismitheoir leanbh a thógáil ón scoil i rith an lae scoile?
Ceist 13: 
Má chuirtear an scoil ar an eolas go bhfuil baol ann go ndéanfar iarracht leanbh a fhuadach, cad iad na réamhchúraim, más ann, ar chóir don scoil a chur i bhfeidhm chun cosc a chur ar an bhfuadach sin?
Is réimse é seo ina mbeadh riail dhocht níos measa ná mar a bheadh sé cabhrach. Mar sin féin, ní bheadh sé de dhualgas ag scoil ligean do leanbh a bheith tógtha ón scoil, dá mbeadh cúis réasúnta ann creideamh go gcuirfeadh sé sin an leabh i mbaol nó go mbainfeadh riosca leis. Mar sin, bheadh sé i dteideal ag scoil sna cúinsí a leagtar amach i gCeist 13 diúltú don tuismitheoir an leanbh a thógáil, ar a laghad go dtí go raibh seans aici dul i gcomhairle leis an tuismitheoir eile chun go mbeifí in ann meas a thabhairt ar chearta an tuismitheora nó an bheirt tuismitheoirí mar chaomhnóirí. Dá mbeadh cás dáiríre ann, bheadh an scoil i dteideal teagmháil a dhéanamh leis an nGarda Síochána, dá mbeadh se sin ar an t-aon slí amháin arbh fhéidir leas an linbh a chosaint. I gcás mar sin, bheadh sé ciallmhar freisin an bord sláinte a chur ar an eolas mar tá freagracht reachtúil aige as cosaint leas an linbh.
Ceist 10: 
Cé na coinníollacha, más ann dóíbh, go mbíonn sé de cheanglas ar scoil ligean do ‘pháirtneir’ tuismitheora scartha a bheith rannpháirteach i ndíospóireachtaí a bhaineann le leas linbh? 
Ceist 11: 
Cé na coinníollacha, más ann dóibh, go mbíonn sé i dteideal ag scoil ligean do pháirtnéir tuismitheora scartha leanbh a bhailiú ón scoil? Ar chóir do scoil glacadh le nótaí scríofa e.g. faoi neamhláithreachtaí etc. ó pháirtnéir. Tharla sé cheana gur sheol an tuismitheoir scartha treoir chuig an scoil ag rá nár chóir glacadh le haon chumarsáid ón bpairtnéir ná nár chóir aon rud a sheoladh chuige/chuici.
Ní bhíonn sé ‘de cheanglas’ ar scoil ligean do pháirtnéir tuismitheora scartha páirt a ghlacadh i ndíospóireacht a bhaineann le leas an linbh, ach d’fhéadfadh sé tarlú go ligfeadh an scoil, ar a rogha féin, do pháirtnéir a bheith ann fad agus atá rudaí á bplé leis an tuismitheoir.  Tar éis scaradh, má tá tuismitheoir athphósta, ba chóir glacadh leis go bhfuil seasamh níos treise ag an gcéile nua ná mar a bheadh ag páirtnéir.  Má luann caomhnóir an linbh nár chóir glacadh le cumarsáid ón bpáirtnéir ná nár chóir rudaí a sheoladh chuige/chuici, treiseoidh sé sin an cás gan ghlacadh le cumarsáid ón bpáirtnéir ach ag an deireadh thiar thall, b’fhéidir gur chóir do scoil, dá mbeadh díospóid leanúnach ar siúl, iarraidh ar na tuismitheoirí iarratas a dhéanamh ag lorg treorach i leith na díospóide sin, de bhun Alt II d’Acht 1964 arna leasú.
Ceist 12: 
Conas a dhéanann scoil cinneadh nuair nach n-aontaíonn na tuismitheoirí ar shloinne an linbh? Céard a tharlaíonn mura gcuireann ceachtar acu teastas breithe ar fáil?  Céard a tharlaíonn má dheir máthair nach bhfuil aon teagmháil aici le hathair an linbh, ach tagann sé chuig an scoil ag lorg faisnéise nó ag lorg rochtana nó ag iarraidh a leanbh a thógáil ón scoil?
An chéad rud atá le déanamh ag an scoil ná iarracht a dhéanamh a chinntiú an caomhnóirí an linbh iad an bheirt tuismitheoirí. Tá sé i dteideal ag an mbeirt chaomhnóirí ionchur a dhéanamh maidir leis an ainm a úsáidfidh an leanbh. Ní fhéadfaí iarraidh ar scoil teacht ar réiteach ar dhíospóid idir beirt chaomhnóirí i leith an ainm a úsáidfidh an leanbh.  Mar sin, ní mór a leithéid de dhíospóid a chur chuig an gCúirt le treoir a fháil faoi Alt II den Acht um Chaomhnóireacht Naíon arna leasú.  Agus í ag fanacht le freagra ar an iarratas sin, b'fhéidir gur chóir don scoil iarracht a dhéanamh ainm an linbh de réir a t(h)eastais bhreithe a úsáid.  Má thaispeánann tuismitheoir gur caomhnóir an linbh é/í, bíonn sé/sí i dteideal faisnéis maidir le hoideachas an linbh, ach ní hionann sin agus a rá go mbíonn sé/sí i dteideal rochtain a fháil ar an leanbh i rith an lae scoile gan cheadú an chaomhnóra eile, nó an leanbh a thógáil ón scoil gan aontú ón gcaomhnóir eile.  Arís, is é prionsabal treorach na scoile gur chóir leas an linbh a chur i dtús áite.
Ceist 15: 
Má tá leanbh ina c(h)ónaí le seantuismitheoirí, an ndéanann an scoil cumarsáid leo in áit cumarsáid a dhéanamh leis na tuismitheoirí? Sna coinníollacha sin, céard a tharlaíonn má chuireann tuismitheoir i gcoinne cumarsáid scoile ag dul chuig na seantuismitheoirí, cé go bhfuil an chuma air go bhfuil coimeád de facto acu?
Tá fadhb fhíordheacair agus anásta le réiteach ag scoil sna cúinsí sin.  An rud is fearr ná cumarsáid a dhéanamh leis na seantuismitheoirí agus leis na tuismitheoirí. Mar sin féin, má chuireann na caomhnóirí, nó i gcás caomhnóra aonair, an caomhnóir sin, i gcoinne sin, ansin tá an scoil in adharc gabhair – gan amhras, ní oirfeadh sé do leas an linbh mura mbeadh cead ag na daoine a bhfuil ag tabhairt aire dó/di cumarsáid a fháil ón scoil.  I gcás dá leithéid, b’fhéidir gur chóir don scoil iarraidh ar na caomhnóirí nó an caomhnóir treoir a fháil ón gcúirt má theastaíonn uathu cosc a chur ar an scoil cumarsáid a  dhéanamh leis na daoine atá ag tabhairt aire don leanbh. 
Ceist 16: 
Cad ba chóir do scoileanna a dhéanamh nuair a thugann tuismitheoirí tuairiscí coinbhleachta maidir leis an scoil (e.g. deir an máthair gur maith le leanbh an scoil, deir an t-athair go bhfuil bulaíocht á déanamh air/uirthi?)
Is cás eile é seo nach bhfuil freagra sásúil docht daingean aige.  Ní mór don scoil éisteacht leis an mbeirt chaomhnóirí agus aird a thabhairt ar a deir siad.  Ansin, caithfidh an scoil a breithiúnas féin a dhéanamh ag féachaint don mhéid atá ráite ag na páirtithe uile, an leanbh san áireamh. B’fhéidir gur fiú do scoil i gcás mar sin nótaí a choinneáil ar an méid atá le rá ag an mbeirt tuismitheoirí.
Ceist 17: 
Cén fhianaise de choimeád dlíthiúil ar chóir do scoil a lorg e.g. sliocht as comhaontú idirscartha, litir ó aturnae, cóip d’ordú cúirte. 
Bheadh an scoil i dteideal iarraidh ar shliocht ó chomhaontú idirscartha, má tá a leithéid ann.  Maidir le hordú cúirte, baineann deacracht leis toisc go mbíonn cásanna dlí teaghlaigh ar siúl ‘in camera’.  Mar sin féin, má aontaíonn an bheirt pháirtithe gur féidir sliocht as an ordú a chur ar fáil don scoil, bheadh sé sin sásúil. Mura bhfuil aon aontú ann gur féidir an t-ordú nó sliocht ón ordú a thabhairt don scoil, ansin, ba chóir don scoil iarraidh ar na páirtithe nó ar dhuine amháin acu treoir a fháil ón gcúirt ag rá gur chóir cóip den ordú nó de chuid chuí an ordaithe a chur ar fáil don scoil.
An tAcht Oideachais, 1998
9. 9. —Cuirfidh scoil aitheanta oideachas ar fáil do mhic léinn ar oideachas é is cuí dá gcumais agus dá riachtanais agus, gan dochar do ghinearáltacht an mhéid sin roimhe seo, úsáidfidh sí na hacmhainní a bheidh ar fáil di— 
(g) chun a chinntiú go mbeidh rochtain sa mhodh forordaithe ag tuismitheoirí mic léinn nó, i gcás mic léinn a bhfuil 18 mbliana d'aois slánaithe aige nó aici, ag an mac léinn, ar thaifid a choimeádann an scoil sin i ndáil le dul chun cinn an mhic léinn sin i dtaca lena oideachas nó lena hoideachas. 
An tAcht Oideachais (Leas) 2000

20. —(1) Déanfaidh príomhoide scoile aitheanta, a luaithe is féidir tar éis thosach feidhme an ailt seo, a chur faoi deara clár de na mic léinn go léir a fhreastalaíonn ar an scoil sin a bhunú agus a chothabháil.
(2) Déanfaidh príomhoide scoile aitheanta, an lá a fhreastalóidh an leanbh ar an scoil sin den chéad uair, ainm an linbh, an dáta a fhreastalaíonn sé nó sí amhlaidh den chéad uair agus cibé sonraí eile a fhorordóidh an tAire a thaifeadadh sa chlár a bheidh á chothabháil faoin alt seo i leith na scoile sin agus measfar, chun críocha an Achta seo, an leanbh lena mbaineann a bheith cláraithe sa scoil sin amhail ar an agus ón dáta sin.
(3) Déanfaidh príomhoide scoile aitheanta, a luaithe is féidir tar éis ainm linbh atá cláraithe i scoil aitheanta eile a chlárú sa chlár a bheidh á chothabháil faoin alt seo i leith na chéad scoile a luaitear, an méid sin a chur in iúl, trí fhógra i scríbhinn, do phríomhoide an dara scoil a luaitear.
(4) Déanfaidh príomhoide an dara scoil a luaitear agus dá dtagraítear i bhfo-alt (3), ar fhógra faoin bhfo-alt sin a fháil, ainm an linbh lena mbaineann a bhaint den chlár a bheidh á chothabháil faoin alt seo i leith an dara scoil sin a luaitear ach amháin i gcás ina leanfaidh an leanbh de bheith ag fáil cuid dá oideachas nó dá hoideachas sa scoil sin.
(5) Déanfaidh príomhoide scoile aitheanta, ar fhógra faoi fho-alt (3) a fháil i leith linbh, na nithe seo a leanas a chur in iúl do phríomhoide na chéad scoile a luaitear san fho-alt sin—
(a) aon fhadhbanna i ndáil le freastal scoile a bhí ag an leanbh lena mbaineann le linn dó nó di a bheith ag freastal ar an dara scoil a luaitear agus dá dtagraítear ann, nó
(b) cibé nithe eile is cuí leis nó léi i ndáil le dul chun cinn oideachasúil an linbh.
(6) Ní bhainfidh príomhoide scoile aitheanta ainm linbh den chlár seachas—
(a) de réir fho-alt (4), nó
(b) i gcás ina mbeidh fógra i scríbhinn faighte aige nó aici ón mBord á rá go bhfuil an leanbh lena mbaineann cláraithe sa chlár a bheidh á chothabháil faoi alt 14 .
Taifid freastail scoile.
21. —(1) Cuirfidh príomhoide scoile aitheanta faoi deara go ndéanfar taifead ar fhreastal nó ar neamhfhreastal, gach lá scoile, ag gach mac léinn atá cláraithe sa scoil, a chothabháil i leith gach scoilbhliana.
(2) Sonrófar an méid seo a leanas i dtaifead a chothabhálfar faoi fho-alt (1), is é sin le rá:
(a) i gcás ina bhfreastalóidh mac léinn ar an scoil lena mbaineann ar lá scoile, gur fhreastail sé nó sí amhlaidh, nó
(b) i gcás ina mainneoidh mac léinn freastal amhlaidh, gur mhainnigh sé nó sí amhlaidh agus na cúiseanna a bhí leis an mainneachtain sin.
(3) Déanfar taifead a bhfuil feidhm ag an alt seo maidir leis a chothabháil sa scoil aitheanta lena mbaineann agus beidh sé i cibé foirm a shonróidh an Bord.
(4) Más rud é—
(a) go gcuirfear mac léinn ar fionraí ó scoil aitheanta ar feadh tréimhse nach giorra ná 6 lá,
(b) nach lú ná 20 líon comhiomlán na laethanta scoile ar a mbeidh mac léinn as láthair ó scoil aitheanta le linn scoilbhliana,
(c) go ndéanfaidh príomhoide na scoile lena mbaineann, ar chúis ar bith, ainm mic léinn a bhaint den chlár dá dtagraítear in alt 20 ,
(d) nach bhfuil mac léinn, i dtuairim phríomhoide na scoile aitheanta ina bhfuil sé nó sí cláraithe, ag freastal ar scoil go rialta,
cuirfidh príomhoide na scoile lena mbaineann an méid sin in iúl láithreach, trí fhógra i scríbhinn, d'oifigeach leasa oideachais.
(5) Ar fhógra faoi fho-alt (4) a fháil, déanfaidh oifigeach leasa oideachais an méid seo a leanas—
(a) rachaidh sé nó sí i gcomhairle leis an mac léinn lena mbaineann, lena thuismitheoirí nó lena tuismitheoirí, leis an bpríomhoide agus le cibé daoine eile is cuí leis nó léi, agus
(b) déanfaidh sé nó sí gach iarracht réasúnach chun a chinntiú go ndéanfar foráil le haghaidh oideachas leantach an linbh agus le haghaidh rannpháirtíocht iomlán an linbh ar scoil.
(6) Déanfaidh bord bainistíochta scoile aitheanta, tráth nach déanaí ná 6 seachtaine tar éis dheireadh gach scoilbhliana, tuarascáil a chur faoina mbráid seo a leanas—
(a) an t-oifigeach leasa oideachais a mbeidh feidhmeanna faoin Acht seo i ndáil leis an scoil sin sannta dó nó di, agus
(b) cumann tuismitheoirí na scoile aitheanta lena mbaineann arna bhunú faoi alt 26 d'Acht 1998 (i gcás inar bunaíodh amhlaidh é),
maidir leis na leibhéil freastail ar an scoil sin le linn na scoilbhliana díreach roimhe sin.
(7) Beidh tuarascáil faoi fho-alt (6) i cibé foirm, agus comhlíonfaidh sí cibé ceanglais, a chinnfidh an Bord.
(8) Féadfaidh oifigeach leasa oideachais, le linn aon lá scoile, dul isteach i scoil aitheanta agus an clár a bheidh á chothabháil sa scoil sin faoi alt 20 nó taifead a bhfuil feidhm ag an alt seo maidir leis a iniúchadh, agus cóipeanna a dhéanamh de shleachta as an gclár nó as an taifead sin.
(9) Chun críocha an ailt seo measfar nach bhfuil mac léinn as láthair ón scoil i gcás ina bhfuil aon tréimhse asláithreachta údaraithe ag an bpríomhoide agus go mbaineann sí le gníomhaíochtaí a bheidh eagraithe ag an scoil nó a bhfuil baint ag an scoil leo.
Alt 28

(1) Féadfaidh rialaitheoir sonraí comhlachta fhorordaithe sonraí pearsanta a bheidh á gcoimeád aige nó aici, nó faisnéis arna baint as sonraí den sórt sin, a sholáthar do rialaitheoir sonraí comhlachta fhorordaithe eile más deimhin leis nó léi gur chun críche iomchuí, agus chuige sin amháin, a úsáidfear iad.

(2) Féadfaidh rialaitheoir sonraí comhlachta fhorordaithe, chun críche iomchuí agus chuige sin amháin, sonraí pearsanta a sholáthrófar dó nó di faoin alt seo a choimeád agus a úsáid.

(3) San alt seo…. ciallaíonn “chun críche iomchuí”

(a) chun stair oideachais nó oiliúna duine a thaifeadadh, nó chun faireachán a dhéanamh ar dhul chun cinn oideachasúil nó oiliúna an duine sin, d'fhonn a fháil amach conas is fearr is féidir cabhrú leis nó léi leas a bhaint as deiseanna oideachais nó oiliúna nó a lánphoitéinseal oideachasúil a fhorbairt…

An tAcht um Chosaint Sonraí, 1988 agus an tAcht um Chosaint Sonraí (Leasú), 2003

Tugadh an tAcht um Chosaint Sonraí 1988 isteach mar fhreagra ar shaincheisteanna príobháideachais a d’eascair as sonraí a bheith á gcoimeád ar ríomhairí agus chun freagrachtaí a shonrú dóibh sin a choinníonn sonraí pearsanta ar ríomhaire (rialtóirí sonraí). Baineann an tAcht le sonraí a choinnítear ar ríomhairí i bhformáid inar féidir iad a phróiseáil go huathoibríoch.  Is éard a chiallaíonn "Mionsonraí Pearsanta" sa chomhthéacs sin ná "sonraí a bhaineann le duine aonair atá beo ar féidir an duine sin a aithint ó na sonraí nó ó na sonraí i dteannta le faisnéis eile atá i seilbh an rialtóra sonraí." 
Murab ionann agus an tAcht um Shaoráil Faisnéise, baineann an tAcht um Chosaint Sonraí le gach eagraíocht.  Baineann forálacha an Achta le scoileanna a choinníonn sonraí faoin bhfoireann nó faoi dhaltaí ar ríomhaire.
Sonraíonn an tAcht um Chosaint Sonraí roinnt príomhfhreagrachtaí nár mhór do rialtóirí a fheidhmiú:
· Sonraí a fháil agus a phróiseáil ar bhealach cothrom – ba chóir céannacht an té a bhailíonn na sonraí, an úsáid a bhainfear astu agus an té lena scaoilfear iad a leagan amach don duine a sholáthraíonn an fhaisnéis, nó ba chóir cuntas a thabhairt ar aon úsáidí tánaisteacha nó aon úsáid a bhainfear as na sonraí amach anseo.
· Ní féidir sonraí a choimeád ar ríomhaire faoi dhaoine ach amháin má choinnítear iad ar mhaithe le cuspóir atá sonrach agus dlíthiúil agus a luaitear go soiléir.
· Ní mór do na sonraí a bheith cruinn agus coinnithe cothrom le dáta.
· Ní féidir na sonraí a úsáid ach amháin ar bhealaí a thagann leis an gcuspóir/na cuspóirí dá bhfuil siad á gcoimeád.
· Ní mór bearta slándála a chur i bhfeidhm chun rochtain, athrú, nochtadh nó scrios neamhúdaraithe na sonraí a chosc agus chun cosaint i gcoinne scriosta nó caillteanais de thaisme.
· Ní mór do na sonraí a choinnítear a bheith leordhóthanach, ábhartha agus gan a bheith iomarcach maidir leis an gcuspóir/na cuspóirí dá bhfuiltear á gcoimeád.
· Ní cóir na sonraí a choimeád tráth nach fada ná mar is gá.  Ba chóir do rialtóirí sonraí a bheith soiléir faoin bhfad ama is cóir sonraí a choimeád agus faoin gcúis a bhfuiltear á gcoimeád. Mura bhfuil córas ag an scoil chun taifid leictreonacha a bhainistiú, ba chóir déileáil leis an líon taifead leictreonach, líon a bhíonn ag fás de shíor, ar an mbealach céanna agus a dhéileáiltear le taifid ar phár, i.e. úsáid a bhaint as na tréimhsí céanna coinneála agus diúscartha, etc.  Moltar cóipeanna de chomhfhreagras tábhachtach ríomhphoist nó de cháipéisí a phriontáil don chomhad.
· Ceart Rochtana – tá duine aonair a bhfuil sonraí á gcoimeád faoi/fúithi, agus a dhéanann iarratas i scríbhinn a shonraíonn an fhaisnéis a éilítear, i dteideal cóip de na sonraí atáthar ag coinneáil faoi/fúithi a fháil. Chomh maith le ceart rochtana ar shonraí pearsanta, tugann an tAcht um Chosaint Sonraí ceart d’fhostaithe fáil amach an bhfuil sonraí pearsanta ann a bhaineann leo agus ceart na sonraí a leasú nó a scriosadh.
An tAcht um Chosaint Sonraí (Leasú), 2003

Leasaíonn an tAcht um Chosaint Sonraí (Leasú), a achtaíodh i mí Iúil 2003, an tAcht um Chosaint Sonraí 1988 ar roinnt bealaí suntasacha:

· leathnaíonn sé na rialacha maidir le cosaint chun sonraí áirithe láimhe (córais chomhdúcháin pháipéarbhunaithe) a bhaineann le daoine aonair atá beo a chur san áireamh, sonraí a dhéantar a thaifeadadh  mar chuid de chóras comhdúcháin;

· leagann sé síos coinníollacha maidir le sonraí pearsanta a phróiseáil, lena n-áirítear rialuithe níos déine maidir le sonraí íogair pearsanta, e.g. creidimh reiligiúin, cine nó bunadh eitneach, etc.

· treisíonn sé cearta an duine aonair, go háirithe an ceart a bheith curtha ar an eolas faoi phróiseáil sonraí a bhaineann leis/léi;
· bronnann sé cumhachtaí nua ar an gCoimisinéir um Chosaint Sonraí chun imscrúdúcháin a dhéanamh d’fhonn a chinntiú go bhfuiltear ag comhlíonadh rialacha cosanta sonraí.
· athluaitear ann freisin na bunphrionsabail cosanta sonraí, mar aon le cosaintí breise a bhaineann le margaíocht dhíreach (úsáid a bhaint as na sonraí a bhailítear ar mhaithe le cuspóir áirithe dlíthiúil chun teagmháil a dhéanamh le daoine aonair d’fhonn táirgí nó seirbhísí a dhíol);
· sonraíonn sé coinníollacha breise a bhaineann le sonraí pearsanta a phróiseáil, e.g., catagóir nua sonraí íogair pearsanta a bheidh le cruthú, catagóir a mbeidh cosaint níos láidre aige;
· tugann sé isteach ceart do dhaoine aonair agóid a dhéanamh i gcoinne cinntí a dhéanamh go huathoibríoch (cinntí a dhéantar go leictreonach gan ionchur daonna).
An tAcht um Shaoráil Faisnéise

Ní thagann bunscoileanna faoi fhorálacha an Achta um Shaoráil Faisnéise fós ach is cosúil go gcuirfear san áireamh iad de réir mar a dhéanfar leathnú ar na réimsí sin den tseirbhís phoiblí a thiocfaidh faoi scóip na reachtaíochta um Shaoráil Faisnéise amach anseo. Tagann roinnt gníomhaireachtaí a mbíonn scoileanna ag idirghníomhú leo faoi dhaltaí (e.g. Boird Sláinte, an Roinn Oideachais agus Eolaíochta) faoi fhorálacha an Achta.
Nóta: Tá an dréacht seo de cheisteanna deartha mar threoir do bhunscoileanna agus a bpolasaithe ar Choimeád Cuntais agus Cosaint Sonraí á scríobh acu.  I dteannta na Leideanna tá ábhar léitheoireacht bhreise/eolas chúlra ábhartha do scoileanna anseo chomh maith. 


Tá gnéithe den topaic seo agus an bealach a rachaidh reachtaíocht um chosaint sonraí i bhfeidhm ar scoileanna le soiléiriú ag comhlachtaí bainistíochta, an INTO agus an Coimisinéir um Chosaint Sonraí. Tá na gnéithe seo i bprionta dearg sa cháipéis seo.








Fógra:  Is é aidhm na leideanna seo ná cabhrú le scoileanna a bPolasaíthe féin ar Choimeád Cuntas agus Cosaint Sonraí a chur le chéile agus beidh teacht (rochtain) ar an cuntais sin chomh maith.  Cé gur deineadh gach iarracht cruinneas an eolais a chuirtear i láthair a chinntiú, tugtar comhairle do scoileanna féachaint ar imlitreacha atá suas chun dáta, ar reachtaíocht a achtaíodh le déanaí nó ar threoirlínte ó eagrais ábhartha má bhíonn ceisteanna sonracha acu faoin ábhar seo. B & EA.  Eanáir 2008











1
3

